Nafarroako Parlamentuko Mahaiak, 2017ko ekainaren 5ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Ana María Beltrán Villalba andreak aurkezturiko mozioa, zeinaren bidez Nafarroako Gobernua premiatzen baita gurasotasun positiboa sustatzera bideratutako hainbat neurri har ditzan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2017ko ekainaren 5ean

Lehendakaria: Ainhoa Aznárez Igarza

MOZIOAREN TESTUA

Nafarroako Alderdi Popularreko foru parlamentarien elkarteko Ana Beltrán Villalba andreak, Legebiltzarreko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatu eta onesteko, gurasotasun positiboa sustatzera bideratutako neurriak abian jar daitezen.

Gizartean azken urteotan gertatu diren aldaketek orobat ekarri dute familiak aldatzea, familia-bizikidetzako egitura eta patroi tradizionalak eta gurasoen eta seme-alaben arteko harremanak aldatzea. Gizartearen funtzionamendua eta familien funtzionamendua estu-estu lotuta daudela ohartuta –izan ere, familia baitezpadako erakundea da gizartean, eginkizun sozializatzaile eta hezitzailea daukan aldetik– Europar Batasuneko estatuetako ministroen kontseiluek gomendatu zuten gurasotasun positiboa bultzatzea.

Gurasotasun positiboa da “gurasoen jokabide-multzo bat, haurren ongizatea eta garapen integrala bilatzen dutena, zaintzan, estimuan, babesean, aberaste eta segurtasun pertsonalean eta indarkeriarik gabekoan oinarritua, aitortza pertsonala eta hezkuntza-jarraibide batzuk ematen dituena, eta mugak ezartzea dakarrena haurraren garapen osoa sustatzeko, bere bizitzaren kontrol-sentimendua edukitzeko eta lorpenik handienak lortu ahal izateko, bai familiaren esparruan bai akademikoan, lagunekin eta bere ingurune sozialean”.

Azken urteotan egindako zenbait inkestaren arabera, ia gurasoen erdiek onartzen dute zaila egiten zaiela beren seme-alaben jokamoldea ulertzea eta arazoak dauzkatela haiekin komunikatzeko; batik bat, nerabeekin.

Orobat diote ez daukatela behar adinako informaziorik jakiteko nola jokatu behar duten familian komunikazio eta bizikidetza prozesuak errazteko.

Horrek guztiak agerian uzten du familientzako hezkuntza-aholkularitza sustatu beharra dagoela gurasoekin lan-jarraibide batzuk ezarriz komunikazio-estrategiak bultzatzeko eta familia-gatazkak nola konpondu informatzeko.

Horregatik guztiagatik, honako erabaki proposamen hau aurkezten dugu:

Nafarroako Parlamentuak Nafarroako Gobernua premiatzen du gurasotasun positiboa sustatzera bideratutako hainbat neurri har ditzan; esate baterako:

– Haurren eskubideak eta gurasotasuna modu positiboan baliatzea bultzatzea, gurasoei zuzendutako gomendio-gidak prestatuz eta zabalduz, guraso diren aldetik daukaten erantzukizunari buruzko kontzientzia areagotzeko.

– Etxeetan gurasoekiko errespetua indartzea.

– Gurasoei eta adingabeen legezko arduradunei babes-zerbitzuei eta -baliabideei buruz informatzea.

– Informazio eta orientazio gidak prestatzea, seme-alaba liskargileak dauzkaten gurasoei edo alkohol nahiz droga arazoak dauzkatenei bereziki zuzenduak.

– Gurasoentzako hezkuntza orientazioko programak ezartzea ikastetxeetan.

